
నిక్షేపణలక్షణలక్షితమౌక్తికాక్షతకైతవస్ఫులింగసంగరసమయోచితవైక

క్ష్యంబు వలనను వాతాయనవివరవితీర్ణదితిసుతారాతినగరచతురయువతిముకుళిత

కరకర్పూరపూరవ్యాజనిచితభసితవితానవిస్తారితపతాకాపటపల్లవంబుల వలనను

పరితఃప్రతిపదముఖరబృందారకబృందజయజయారావపరిపూరితవీరరసావేశ

వేల్లితభుజాస్ఫాలనకోలాహలచ్ఛద్మగద్గదశబ్దప్రతిరవవిభావితగోపురప్రదేశంబుల

వలనను మొదలన మదీయలోచనానలంబునకు నాహుతి యగుటఁ దెలుపుచు నమ

రావతీపురంబు వెడలె నచ్చందంబునం బచ్చవిల్తుండు నన్నుం గలంచుటకు సమకట్టి

తానును సమయుట వీరిందఱు నెఱుంగుదు రిది పిదప నేఁ దెలిసి యపరాధంబు

గాకుండుటకు నా మనంబున ననుతాపంబు వొడమిన.

	మ.	
వగఁ బొందంగ విరించి దేర్చినఁ గృపావంతుండవై మన్మథు

న్మగుడ న్జేసితి నీకుఁ బెద్దకొడుకై మద్భక్తుఁడై చెప్ప నొ

ప్పగుఁ బ్రద్యుమ్నుఁ డనంగ నీధర సరోజాక్షాతపస్సిద్ధికిం

దగు మేలిచ్చుట గాదు పూర్ణవిహితార్థం బింత కింతేటికిన్.

శ్రీకృష్ణుని శివుండు కొనియాడుట

	క.	
అనుచుం గరములు మొగుపఁగ

మునుముట్టఁగ మొగిడె నమరమునిపారిషదా

వనిధరతనయాకరములు

పినాకి గొనియాడఁ దొడఁగెఁ బీతాంబరునిన్.

	సీ.	
ప్రకృతిసంజ్ఞికము గారణము ద్రిధాభూత

                 మది ప్రధానమునకు నాత్మ యయ్యె

సత్త్వరజస్తమోజాతమై జగదండ

                 మంతకుఁ గారణం బనఘ నీవ

ప్రకృతియందు మహత్తు ప్రభవించె నం దహం

                 కారంబు వొడమెఁ దత్కల్పితములు

పంచభూతములు శబ్దస్పర్శగంధరూ

                 పరసంబులును బాదపాణిపాయు

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.

